Z A P I S N I K

        

Sa 29-te redovne sjednice Skupštine Bosansko-podrinjskog kantona Goražde održane 20. oktobra 2009.  godine u  sali Skupštine Bosansko-podrinjskog kantona Goražde sa početkom u 10:00 sati.


Sjednici Skupštine Bosansko-podrinjskog kantona Goražde prisustvuje 24 poslanika, i to: poslanici Stranke demokratske akcije: Begović Alija, Tafro Hasan, Đozo Hasan, Mulahmetović Mirsad, Halilović Adis,  Ferhatović Jasmin, Obuća Bajro, Agović Adis i Borović Mensud, poslanici Stranke za Bosnu i Hercegovinu:  Turčalo Mehmed,  Adžem Memsur, Kumro Mesud, Omerbašić Jasmina,  Podrug Salko, Žuga Damir,  Rahman Ferid i Džemidžić Envera, poslanici Socijaldemokratske partije Bosne i Hercegovine:  Bašić Redžo, Mujković Dževida, Frašto Emir, Imamović Ibrahim i Bilić Dragomir, poslanica  Stranke radom za boljitak Milović Daliborka i  poslanik Bosanskohercegovačke patriotske stranke – Sefer Halilović Terović Dževad. 



Sa sjednice odsutan poslanik  Kožo Mersudin.



Pored poslanika Skupštine Bosansko-podrinjskog kantona Goražde sjednici prisustvuju: Premijer Bosansko-podrinjskog kantona Goražde Uruči Nazif, sekretar Skupštine Bosansko-podrinjskog kantona Goražde Bašić Midhat, sekretar  Vlade Bosansko-podrinjskog kantona Goražde Sijerčić Emir, ministri u Vladi Bosansko-podrinjskog kantona Goražde: Pleh Muhidin, Nedimović Vladimir, Janković Radmila, Sipović Nusret, Adžem Memsur, Delizaimović Alma, Imamović Demir i Kurtović Mustafa,  predstavnici Njemačkog LOT tima, predstavnici OSCE-a, predstavnik CCI, te  predstavnici sredstava javnog informisanja. 

            Skupštinom Bosansko-podrinjskog kantona Goražde predsjedava predsjedavajući Skupštine  Alija Begović, a zapisnik vodi  Burhan Safeta.



Begović Alija – predsjedavajući Skupštine



Zapisnik sa 28-me i nastavka 28-me redovne sjednice Skupštine ste dobili. Otvaram raspravu. Da li ima primjedbi? 



Terović Dževad – Obzirom da sam ja po tačci 4. i 7. imao značajnije primjedbe na predložene odluke koje je Skupština donijela tražim da se moja diskusija po tačkama 4. i 7., a koja se odnosi na donošenje Odluke o kreditnom zaduženju Bosansko-podrinjskog kantona Goražde i  raspravu po izvršenju Budžeta Bosansko-podrinjskog kantona Goražde za prvih 6 mjeseci 2009. godine unese u zapisnik i da bude njegov sastavni dio. 



Žuga Damir –  Moje primjedbe na zapisnik sa 28-me i nastavka 28-me sjednice Skupštine su slijedeće: Kada smo govorili o zdravstvu za riječ se javio direktor Kantonalne bolnice Goražde. Ja smatram, radi traga, radi boljeg praćenja Ministarstva o problematici Kantonalne bolnice, da bi bilo dobro da se uvede diskusija direktora Kantonalne bolnice u ovaj zapisnik, jer je govorio o bitnim stvarima.


Dalje, moja primjedba, koju sam ja provjerio i mislim da je Stručna služba u pravu, a mislim da smo kod Odluke o kreditnom zaduženju tražili pojedinačno glasanje. Svugdje, u svakom radu Parlamenta, kada se traži pojedinačno glasanje stavi se ime i prezime i zašto je taj poslanik glasao. Ovdje se samo kaže nakon pojedinačnog glasanja „za“ je glasalo, toliko, „protiv“ toliko i „uzdržanih“ toliko. Nemam ništa protiv tako stoji u Poslovniku, ali s  obzirom da je izmjena i dopuna Poslovnika u toku, predlažem da Ustavna i zakonodavno-pravna komisija Skupštine to ugrade u izmjene i dopune Poslovnika, jer je to praksa od lokalne zajednice pa do vrha. Jedino, izgleda, to kod nas nije. Ja bih molio da se to u Poslovnik ugradi ubuduće. 



Begović Alija – predsjedavajući Skupštine



Ja ću zamoliti g-dina Žugu da ovu inicijativu dostavi u pismenoj formi. Molim sve poslanike koji imaju prijedloge za izmjene Poslovnika da ih dostave u pismenoj formi.


Bašić Midhat – sekretar Skupštine



Prema odredbama Poslovnika je regulisano samo, da ukoliko se izrazi sumnja u glasanje, pojedinačno se glasa. Svaka diskusija koju poslanik traži  na startu bit će unešena kompletna. 


Begović Alija – predsjedavajući Skupštine



Pozivam poslanike, da ukoliko žele da diskusija ili neki dio diskusije udje u zapisnik trebaju to naglasiti i u tom slučaju će to Stručna služba ispoštovati.

                         Pošto se niko ne javlja za riječ zaključujem raspravu, zamolit ću da se izjasnimo da li prihvatamo da se diskusija g-dina Terovića po 4-toj i 7-moj tačci 28-me  i nastavka 28-me redovne sjednice Skupštine Bosansko-podrinjskog kantona Goražde i diskusija g-dina Jahić Fadila direktora Kantonalne bolnice Goražde unese u zapisnik.



Evo, imamo poslovničku intervenciju predsjednika Kluba poslanika Stranke demokratske akcije da treba raditi po Poslovniku.



Član 88. stav (2) Poslovnika glasi: „Zapisnik sadrži: broj i naziv sjednice, dan, sat i mjesto održavanja sjednice, ime predsjedavajućeg Skupštine, imena zamjenika predsjedavajućeg, imena prisutnih poslanika, imena opravdano i neopravdano odsutnih poslanika, imena drugih pozvanih lica koji prisustvuju sjednici Skupštine, konstatacije o prisutnosti drugih gradjana na sjednici, naziv svakog materijala o kojem se odlučuje, imena poslanika koji učestvuju u diskusiji, kao i izmjene i dopune po materijalima ukoliko ih je Skupština usvojila, rezultat glasanja po svakom materijalu, broj galsova „za“, broj glasova „protiv“ i broj „uzdržanih“ glasova, podatke o iznešenim prijedlozima, o donesenim zaključcima, zakonima, drugim propisima, općim i pojedinačnim aktima i sadržaj poslaničkih pitanja, kao i broj nevažećih glasačkih listića u slučaju tajnog glasanja i izdvojena mišljenja ako su ih poslanici naglasili na sjednici Skupštine“.


Dakle, g-din Terović je imao odredjene prijedloge i insistira da se u formi parafraziranja ili u formi stenograma stave u zapisnik. Mislim da je zahtjev opravdan. Takodjer i zahtjev g-dina Žuge, izuzev zahtjeva da se uvede rezultat pojedinačnog glasanja poimenično što nije poslovnička obaveza. G-din Žuga je predložio da to bude predmet izmjena i dopuna Poslovnika.



Dakle, glasamo, da se u zapisnik 28-me i nastavka 28-me redovne sjednice Skupštine Bosansko-podrinjskog kantona Goražde uvede diskusija g-dina Jahić Fadila direktora Kantonalne bolnice Goražde i diskusije g-dina Terović Dževada po 4-toj i 7-moj tačci dnevnog reda ove  sjednice.



Ko je za, molim, da digne ruku? /24 poslanika/


Ima li neko protiv? /Niko/


Da li se neko uzdržao od glasanja? /Niko/


Pozivam poslanike da se izjasnimo o zapisniku uz popravke.



Ko je za, molim, da digne ruku? /21 poslanik/


Ima li neko protiv? /Niko/



Da li se neko uzdržao? /3 poslanika/



Konstatiram da je Skupština Bosansko-podrinjskog kantona Goražde sa 21 glasom „za“ i 3 „uzdržana“ glasa prihvatila zapisnik sa 28-me i nastavka 28-me redovne sjednice Skupštine Bosansko-podrinjskog kantona Goražde uz primjedbe koje su iznijeli poslanici Terović Dževad i Žuga Damir da se u zapisnik unesu odredjene diskusije.



Kolegij Skupštine Bosansko-podinjskog kantona Goražde za današnju sjednicu Skupštine predložio je slijedeći:

D n e v n i   r e d



1/ Vladin sat – poslanička pitanja i inicijative,



2/ Analiza stanja u obrazovanju na području Bosansko-podrinjskog kantona Goražde, 



3/ Informacija o stanju iz oblasti prometa i komunikacija na području Bosansko-podrinjskog kantona Goražde.


Begović Alija – predsjedavajući Skupštine


Kao predsjedavajući Skupštine dužan sam skrenuti pažnju na Poslovnik i inicijativu koju smo dobili na prethodnoj sjednci koja je validna ovjerena je od 9 poslanika i vi ste tu inicijativu svi dobili. Radi se o inicijativi o glasanju o nepovjerenju Vladi Bosansko-podrinjskog kantona Goražde. Želim skrenuti pažnju na član 215. Poslovnika koji glasi: „Prijedlog za glasanje o nepovjerenju Vladi Kantona stavlja se na dnevni red prve naredne sjednice Skupštine, a najkasnije u roku od 30 dana od dana dostavljanja prijedloga Vladi“.



Ja sam kao predsjedavajući Skupštine skrenuo pažnju po ovoj inicijativi i na sjednici Kolegija, ali smo na zahtjev Kluba poslanika Stranke za Bosnu i Hercegovinu, kao člana Kolegija i kao nosioca liste za nepovjerenje Vladi, on je naime, zatražio da se o nepovjerenju ne raspravlja  na ovoj sjednici Skupštine, nego na narednoj sjednici koja se ne smije zakazati kasnije od 30 dana u odnosu na podnošenje inicijative o nepovjerenju.


Otvaram raspravu o dnevnom redu.



Imamović Demir – ministar za socijalnu politiku, zdravstvo, raseljena lica i izbjeglice Bosansko-podrinjskog kantona Goražde 


Obzirom na zaključak Skupštine Bosansko-podrinjskog kantona Goražde sa prošle sjednice da se na prvoj narednoj sjedncii Skupštine raspravlja oko medicinske opreme, predlažem da se na današnju sjednicu uvrsti tačka dnevnog reda: Davanje saglasnosti na listu medicinske opreme za modernizaciju Kantonalne bolnice Goražde.


Žuga Damir – Na predloženi dnevni red nemam primjedbi, osim  2-ge tačke: Analiza stanja u obrazovanju na području Bosansko-podrinjskog kantona Goražde, imamo nedoumicu da li je to Izvještaj ili Informacija? Izvještaj ima svoju težinu, pa se zato možda Vlada i Ministarstvo opredjelilo za Izvještaj. Medjutim, postavlja se pitanje, ako je Izvještaj, šta ako se ne usvoji. Mislim da ovo treba da bude Informacija.


Halilović Adis – U dnevnom redu stoji: Analiza stanja u obrazovanju na području Bosansko-podrinjskog kantona Goražde, a u tom materijalu se nalazi Izvještaj, iz razloga što je na sjednici Vlade razmatran u formi Izvještaja.



Turčalo Mehmed  - Što se tiče prijedloga ministra  za socijalnu politiku, zdravstvo, raseljena lica i izbjeglice da se u dnevni red uvrsti:  Davanje saglasnosti na listu medicinske opreme za modernizaciju Kantonalne bolnice Goražde mi to ne možemo podržati. Podržat ćemo da se razmatra samo Informacija kako bi se informisali, a nikakve odluke ne možemo podržati. Zamolio bih ministra da nas informiše koji je to krajnji datum do koga se ovo mora uraditi da ne bi smo kasnili, ali da dobijemo u pisanoj formi zašto se to želimo zadužiti.



Kod druge tačke dnevnog reda mi smo je usvojili prije 3-4 mjeseca  izvještaje iz oblasti obrazovanja i ne smatram da bi danas trebali ponovo razmatrati izvještaje i glasati za njih. Smatram da se detaljno trebamo upoznati o stanju u obrazovanju, a to je bila inicijativa grupe poslanika u još u martu ove godine. Predlažem da tačka 2. dnevnog reda ostane kako je formulisana.



Terović Dževad –  G-din ministar za socijalnu politiku, zdravstvo, raseljena lica i izbjeglice obavio je konsultacije sa političkim partijama, vjerovatno je podrazumijevao političke partije koje participiraju u ovoj Skupštini, a medju njima je i partija kojoj ja pripadam. Ja nisam pozvan, niti znam o čemu se radi. Ja vas molim, g-dine predsjedavajući da se ove razlike ne prave ubuduće, ako se govori o svim političkim partijama da to bude pravilo za sve, bez obzira koliko one imaju poslanika.


Begović Alija –  predsjedavajući Skupštine nije sazvao taj sastanak.


Mujković Dževida – Čuli smo da je ministar za socijalnu politiku, zdravstvo, raseljena lica i izbjeglice obavio razgovor sa onima koji su kompententni da odlučuju o kojoj opremi se radi, da je obavio razgovor sa predstavnicima političkih stranaka, vjerovatno i menadžmentom Bolnice i svima onima koji su kompetentni da donesu odluku o tome koja oprema treba da se nabavi. G-din Turčalo je rekao da se u taj dio ne možemo miješati, ali možemo dati saglasnost na ono što su oni koji su to trebali i to odradili, a to je lista opreme koju su odgovorni i kompententni ljudi napravili.



Uruči Nazif – premijer Bosansko-podrinjskog kantona Goražde 



Struka je kazala svoje i u toku sjednice će poslanicima biti dostavljen materijal od strane Upravnog odbora Kantonalne bolnice Goražde i vi ćete donijeti odluku o tome.



Bilić Dragomir – Ova oprema se ne kupuje zbog ljekara u Bolnici. Prema tome, moramo se danas izjasniti o tome,  i kako sam rekao, oprema se ne nabavlja radi ljekara, nego radi stanovništva.


Kumro Mesud – Predlažem da danas ne raspravljamo o nabavci opreme za Kantonalnu bolnicu već da se da vremena poslanicima da o tako ozbiljnoj stvari razmislimo makar 2-3 dana.
                       Imamović Demir – ministar za socijalnu politiku, zdravstvo, raseljena lica i izbjeglice Bosansko-podrinjskog kantona Goražde


Suština je da je Skupština Bosansko-podrinjskog kantona Goražde donijela Zaključak o kreditnom zaduženju i u tom Zaključku stoji da je resorno Ministarstvo zaduženo za sprovodjenje tog Zaključka. Lista opreme koja je bila inicijalno ponudjena za kreditno zaduženje prema posljednjem zvaničnom dokumentu Kantonalne bolnice Goražde znatno se odstupilo. Da ne bi neko poslije pitao zašto se to desilo, ja sam predložio da se Skupština o tome informiše i donese Zaključak o davanju saglasnosti na tu listu. Mi ovdje moramo da zastupamo interese gradjana i da damo svoje mišljenje u vezi toga. Ovaj proces je u toku i mi ga moramo završiti. 


Imamović Ibrahim – Ovo je rasprava po dnevnom redu i molim vas da glasamo da li tačka treba ili ne treba da se uvrsti u dnevni red?


Žuga Damir – Na prošloj sjednici Skupština Bosansko-podrinjskog kantona Goražde je donijela Zaključak kojeg ću pročitati:


„Traži se od Ministarstva za socijalnu politiku, zdravstvo, raseljena lica i izbjeglice i Vlade Bosansko-podrinjskog kantona Goražde da po pitanju kreditnog zaduženja za nabavku opreme Kantonalnoj bolnici Goražde zatraže pismeni stav od organa upravljanja Kantonalne bolnice Goražde“.



Imamo li taj pismeni stav? Ima li Vlada taj pismeni stav?


Ja neću podržati ovakvo kreditno zaduženje, pogotovo što ne znamo da li se zadužuje Kanton ili Federacija.


Begović Alija – predsjedavajući Skupštine


Premijer je rekao da je sjednica Upravnog odbora održana i da će nam Zaključak dostaviti u toku zasjedanja. Dakle, do ove tačke ćemo imati taj stav.


Pošto se niko više ne javlja za riječ, molim, da se izjasnimo o predloženim izmjenama. Najprije želim da se podnosioci inicijative očituju, budući da sam kao predsjedavajući Skupštine dužan tu tačku staviti na prvu narednu sjednicu tj. današnju sjednicu, molim, da javno kažu svoj stav.



Turčalo Mehmed – predsjednik Kluba poslanika Stranke za BiH



Ja sam na Kolegiju bio jasan. Poslovnički je 30 dana da se uvrsti u dnevni red. Inicijativu smo podnijeli 12. oktobra, znači do 12. novembra do 24 sata sve ovo traje. Prema tome,   do 12. novembra je sve ovo otvoreno i za poslanike i za ministre.



Ferhatović Jasmin – Tražim da se o pokrenutoj inicijativi o izglasavanju nepovjerenja Vladi Bosansko-podrinjskog kantona Goražde, a u skladu sa članom 214. Poslovnika Skupštine izjasnimo danas. Ja ne mogu čekati 12. novembar, jer Vlada pod pritiskom ne može raditi. Ako je za smjenu mijenjamo je, a ako nije pustimo ih da rade.



Begović Alija – predsjedavajući Skupštine



Evo, imamo poslovničku intervenciju na član 216. Poslovnika, koji glasi:



„(1) Prije početka sjednice o izglasavanju nepovjerenja, Vlada Kantona može podnijeti Skupštini pisani izvještaj sa mišljenjima i stavovima u vezi prijedloga.



(2) Ovaj izvještaj mora se dostaviti Skupštini najkasnije 48 sati prije početka sjedncie na kojoj će se glasati o nepovjerenju Vladi Kantona“.



Dakle, g-dine Žuga ne mora Vlada da se očituje, piše da  može. To je diskreciono pravo Vlade, ako želi da se očituje.



Stavljam na glasanje prijedlog ministra za socijalnu politiku, zdravstvo, raseljena lica i izbjeglice da se u dnevni red današnje sjednice uvrsti: Davanje saglasnosti na listu medicinske opreme za modernizaciju Kantonalne bolnice Goražde. Prijedlog je da to bude tačka 4. dnevnog reda.


Ko je za, molim, da digne ruku? /16 poslanika/



Ima li neko protiv? /2 poslanika/



Da li se neko uzdržao od glasanja? /6 poslanika/



Konstatiram da je  sa 16 glasova „za“, 2 „protiv“ i 6 „uzdržanih glasova, kao 4-ta tačka dnevnog reda uvršteno: Davanje saglasnosti na listu medicinske opreme za modernizaciju Kantonalne bolnice Goražde.



Turčalo Mehmed – Zašto ovu tačku niste formulisali kao Informaciju u dnevnom redu?



Begović Alija – predsjedavajući Skupštine


Ja sam stavio na glasanje onako kako je predložio ministar za socijalnu politiku, zdravstvo, raseljena lica i izbjeglice. Ja u njegovo ime ne mogu mijenjati naziv tačke. Ja, ako hoćete, stavit ću na glasanje i Vaš prijedlog.



Dalje, u diskusiji su učestvovali: Žuga Damir i Adžem Dževad ministar za boračka pitanja.


Begović Alija – predsjedavajući Skupštine



Zamolio bih da se držimo dnevnog reda.



Slijedeći prijedlog je g-dina Damira Žuge da se tačka 2. dnevnog reda razmatra u formi Informacije.



Kolegij je formulisao kao: Analiza stanja u obrazovanju na području Bosansko-podrinjskog kantona Goražde i o tome raspravljamo. 



Ako predlažete izmjenu recite kako. Znači, niste tražili da se glasa? /U redu/.



Imamo prijedlog g-dina Jasmina Ferhatovića da se u skladu sa Poslovnikom Inicijativa  za smjenu Vlade uvrsti u današnji dnevni red.


Molim da se izjasnimo o ovom prijedlogu.



Terović Dževad – poslovnička intervencija



Članom 62. Poslovnika Skupštine Bosansko-podrinjskog kantona Goražde predvidjeno je:



„(1) Zahtjevi za izmjenama prijedloga dnevnog reda redovne sjednice dostavljaju se Kolegiju, u pisanoj formi i sa obrazloženjem, najkasnije 4 dana prije održavanja sjednice.



(2) U slučajevima izuzetne hitnosti rok za izmjenu ili dopunu prijedloga dnevnog reda može biti kraći od 4 dana ili se može iznijeti i na samoj sjednici Skupštine u toku rasprave po dnevnom redu, uz obrazloženje“.



Član 61. stav 2. Poslovnika glasi: 



„Zahtjev za uvrštavanjem na dnevni red sjednice odredjenog pitanja ima pravo podnijeti Kolegiju svaki poslanik, predsjednik svakog radnog tijela Skupštine, svaki Klub poslanika, svaki Klub naroda, Premijer ili ovlašteni predstavnik Vlade“.



Malo prije smo imali slučaj da je Premijer ovlastio ministra. Dakle, niko nije protiv nabavke opreme, ali pred sobom nemamo materijal. O čemu ćemo glasati?



Obuća Bajro – Član 215. Poslovnika Skupštine je vrlo jasan i nema potrebe da ga komentarišemo, a on glasi:


„Prijedlog za glasanje o nepovjerenju Vladi Kantona stavlja se na dnevni red prve naredne sjednice Skupštine, a najkasnije u roku od 30 dana od dana dostavljanja prijedloga Vladi“. 



Dakle, prijedlog za izglasavanje nepovjerenja, odnosno inicijativa je protokolisana, zaprimljena, postala javni dokument, upućena svim poslanicima, Vladi, u proceduri i insistiramo da se postupi po članu 215. Poslovnika koji je vrlo jasan. Ne mora biti prva može biti i peta tačka dnevnog reda, ali insistiramo da se glasa o prijedlogu g-dina Ferhatović Jasmina, odnosno to je i zajednički prijedlog.



Terović Dževad – Mi smo za današnju sjednicu dobili od strane Kolegija, a potpisan od strane predsjedavajućeg Skupštine prijedlog dnevnog reda: 
                         1/ Vladin sat – poslanička pitanja i inicijative,



2/ Analiza stanja u obrazovanju na području Bosansko-podrinjskog kantona Goražde, 



3/ Informacija o stanju iz oblasti prometa i komunikacija na području Bosansko-podrinjskog kantona Goražde.



Znači, Kolegij nije predložio da danas na dnevni red ide ova tačka i ona nije hitna, jer ima roka 30 dana u skladu sa članom 62. Poslovnika.


Prema tome, ne može se tumačiti član 215. o kome govori uvaženi  kolega Obuća i predsjednik Kluba poslanika Stranke demokratske akcije, nego je u članu 62. Poslovnika tačno propisano na koji način i kako se u redovnim procedurama stavljaju tačke na dnevni red.


Dužni smo da poštujemo član 62. Poslovnika koji govori o načinu zakazivanja sjednice i utvrdjivanja dnevnog reda, a ne ovo o čemu govori kolega Obuća.



Turčalo Mehmed – predsjednik Kluba poslanika Stranke za Bosnu i Hercegovinu



Istina je da smo mi o ovome na Kolegiju raspravljali i postavili su mi pitanje predsjedavajući i kolega Obuća: Je li definitivno da Vi ne insistirate na tome da ide na prvu narednu sjednicu, ja sam rekao: sve do 12. oktobra, nemoj da prođe mjesec dana, i odakle sad, da li je ovo utvrđivanje da podršku imate, pa biste danas da to prelomite preko koljena, da se ovi ne bi predomislili, ili da ne bude u međuvremenu stigao grant, ako bude  došao grant nema ni razloga za inicijativom mi vas puštamo da nastavite da radite. Znači, znamo zbog čega je Inicijativa podnešena. Drugo, ovo predsjedavajući niste stavili na glasanje ovaj moj prijedlog, odnosno ministrov prijedlog: davanje saglasnosti na listu medicinske opreme za modernizaciju Kantonalne bolnice Goražde, da se danas informišemo  u koje god doba bude došao materijal od strane Upravnog odbora,  od strane Bolnice i interesorne grupe, da se mi s tim upoznamo i informišemo, a da se izjašnjavamo sutra ili prekosutra, te da se zakaže nova sjednica.

                        Begović Alija – predsjedavajući Skupštine


Ja moram poštovati Poslovnik. Ministar je dao svoju inicijativu pismeno i ja sam je samo pročitao. On je tražio da bude saglasnost, a ne Informacija. Ako vi insistirate mi ćemo vaš prijedlog staviti na glasanje.



Inicijativa po Poslovniku se stavlja na dnevni red prve naredne sjednice Skupštine. Mi smo na Kolegiju uvažili stav g-dina Turčalo Mehmeda predsjednika Kluba poslanika Stranke za Bosnu i Hercegovinu gdje je on izrekao da ne traži da se Inicijativa stavi na prvu narednu sjednicu Skupštine. Medjutim, poslovnička odredba nije samo u interesu podnosioca incijative, nego i u interesu onoga koga se tiče i mogu shvatiti da i Vlada traži da poštujemo Poslovnik i da traži da se ispoštuje član 215. i da se odmah izjasnimo, jer bilo je komentara da Vlada ne želi raditi pod pritiskom. Član 62. Poslovnika kaže da se i u toku sjednice može mijenjati dnevni red. Osobito se mora poštovati član 215. Poslovnika. 
/Sjednici prisustvuje 21 poslanik/



Stavljam na glasanje prijedlog poslanika g-dina Jasmina Ferhatovića da se uvrsti tačka: Prijedlog za glasanje o nepovjerenju Vladi Bosansko-podrinjskog kantona Goražde.



Ko je za, molim, da digne ruku? /14 poslanika/



Ima li neko protiv? /5 poslanika/



Da li se neko uzdržao od glasanja? /2 poslanika/



Konstatiram da je Skupština Bosansko-podrinjskog kantona Goražde sa 14 glasova „za“, 5 „protiv“ i 2 „uzdržana“ glasa prihvatila prijedlog poslanika Ferhatović Jasmina da se u dnevni red današnje sjednice uvrsti: Prijedlog za glasanje o nepovjerenju Vladi Bosansko-podrinjskog kantona Goražde.

/Sjednici prisustvuje 20 poslanika/



Stavljam na glasanje prijedlog poslanika g-dina Turčalo Mehmeda da tačka 4. koju smo malo prije izglasali,  glasi: Informacija o medicinskoj opremi koja će se nabavljati u okviru projekta „Modernizacija Kantonalne bolnice Goražde“.  



Ko je za, molim, da digne ruku? /6 poslanika/



Ima li neko protiv? /9 poslanika/



Da li se neko uzdržao od glasanja? /5 poslanika/



Konstatiram da sa 6 glasova „za“, 9 „protiv“ i 5 „uzdržanih“ glasova nije prihvaćen prijedlog poslanika Turčalo Mehmeda.


Stavljam na glasanje slijedeći dopunjeni:

D n e v n i   r e d



1/ Vladin sat – poslanička pitanja i inicijative,



2/ Analiza stanja u obrazovanju na području Bosansko-podrinjskog kantona Goražde, 


3/ Informacija o stanju iz oblasti prometa i komunikacija na području Bosansko-podrinjskog kantona Goražde,


4/ Davanje saglasnosti na listu medicinske opreme koja će se nabavljati u okviru Projekta „Modernizacija Kantonalne bolnice Goražde“,



5/ Prijedlog za glasanje o nepovjerenju Vladi Bosansko-podrinjskog kantona Goražde.



Ko je za, molim, da digne ruku? /14 poslanika/



Ima li neko protiv? /6 poslanika/



Da li se neko uzdržao od glasanja? /Niko/



Konstatiram da je Skupština Bosansko-podrinjskog kantona Goražde sa 14 glasova „za“ i 6 „protiv“ usvojila predloženi dnevni red.

Tačka 1.-


Prelazimo na 1-vu tačku dnevnog reda: Vladin sat – poslanička pitanja i inicijative


Pozivam poslanike koji nisu dobili odgovor na poslaničko pitanje ili smatraju da odgovor nije cjelovit, ko želi riječ?



Terović Dževad – Na pretposljednjoj sjednici Skupštine pokrenuo sam inicijativu za izradu Informacije o realizaciji stavova, zaključaka i poslaničkih inicijativa u ranijem periodu. Na prošloj sjednici je rečeno da materijal nije pripremljen, da je u toku izrada i da ćemo ga imati za slijedeću narednu sjednicu Skuptšine. Sjednica je danas, materijal nije došao i molio bih objašnjenje zašto nije.



Bašić Midhat – sekretar Skupštine



U tom zaključku Skupštine stajalo je da Stručna služba Skupštine obradi zaključke i inicijative. Stručna služba je to uradila prije mjesec dana.  Tražilo se od Kolegija Skupštine da se izjasni o tome pošto je jedan od nosioca aktivnosti Kolegij.  Kolegij Skupštine, na zadnjem zasjedanju, uputio je Vladi akt da se izjasni o kojim inicijativama nije preduzeta aktivnost i koji nisu realizovane. Povratnu Informaciju od Vlade Bosansko-podrinjskog kantona Goražde nismo dobili. Kada budemo dobili tu Informaciju morat će Kolegij o tome da se izjasni i da stavi na dnevni red Skupštine Kantona.



Agović Adis – I ja sam na prethodnim sjednicama Skupštine pokretao inicijative i predlagao zaključke pa smatram da bi dobro bilo da Skupština donese Zaključak kojim će obavezati Vladu da za narednu sjednicu pripremi tu Informaciju. 



Begović Alija – predsjedavajući Skupštine



Što se tiče zaključaka, pitanja i inicijative one su sve skupljenje. Medjutim, u pitanju je analiza provedbe tih zaključaka. Tu ima jako i kompleksnih pitanja poput vašeg pitanja – potkrovni stanovi itd. Dakle, Izvještaj o realizaciji naših zaključaka je vrlo složen i obiman i zato treba  vrijeme Vladi da se očituje. Premijer je bio na sjednici Kolegija kada smo mi to uputili Vladi i on je rekao da će u najkraćem roku to dostaviti Skupštini. 



Džemidžić Envera – Ja sam imala dvije inicijative koje sam podnijela na 24-toj redovnoj sjednici Skupštine. Uputila sam ih Kolegiju Skupštine, a vezane su za Zakon o izmjenama i dopunama Zakona o srednjoj školi i Prijedlogu Zakona o predškolskom odgoju. Moram naglasiti da je i o jednom i o drugom zakonu vodjena kvalitetna rasprava, ispoštovane su sve procedure i ostalo je da se uvrste amandmani na Prijedlog Zakona o predškolskom odgoju. Isto je to uradjeno i sa Zakonom o izmjenama i dopunama Zakona o srednjoj školi, samo što je došlo na Skupštini, kada je ministrica ponudila Prijedlog poslanici jedne partijske opcije, njih troje,  diskutovali su bez ulaganja amandmana i ministrica je odlučila da povuče Zakon. Mislim da smo doveli ministricu i Vladu u mat poziciju, pa smatram da bi trebali malo ovo prokomentarisati i dati zadaću ministrici. Ja ne znam šta će ona uraditi, ali insistiram da se na narednoj sjednici Skupštine nadju oba ova zakona i da ih usvojimo. Po Programu rada Skupštine Zakon o predškolskom odgoju trebao se razmarati u prva tri mjeseca, a Zakon o izmjenama i dopunama Zakona o srednjoj školi u prvih šest mjeseci, što znači probili smo sve moguće rokove, a mislim da nema velikih razloga. Molim poslanike koji su izvršili pritiske na ministricu da urade amandmane da bi te izmjene zakona bile kvalitetne. Po prijedlogu zakona se ne može diskutovati bez ulaganja amandmana i da se povlači zakon. Odgovoreno mi je da će na ovoj sjednici Skupštine biti ponudjeni ovi zakoni, a kako nisu ponudjeni bit ću zadovoljna da ova oba zakona budu kandidovana na narednu sjednicu Skupštine od strane ministrice.



/Sjednicom predsjedava zamjenica predsjedavajućeg Skupštine Milović Daliborka/



Milović Daliborka – na sjednici Kolegija je raspravljano o ova dva zakona i Kolegij Skupštine je jednoglasno zauzeo stav da će na narednoj sjednici biti stavljena oba zakona na dnevni red.



Ko se dalje javlja za riječ?



Nema više nezadovoljnih odgovorom na poslanička pitanja. Pozivam poslanike da postave nova poslanička pitanja i inicijative.



Bašić Redžo –  Ponukan jučerašnjom sjednicom Općinskog vijeća, gdje je vijećnik Smajo Baščelija postavio pitanje u vezi eksploatacije šljunka izmedju gradskih mostova, pitao bih kuda je otišla Odluka koju smo mi donijeli i da li iko iz resornog Ministarstva nastavio da prati izvršenje te skupštinske odluke ili Vlada Kantona koja je dužna. Ako je rijeka Drina u nadležnosti Federacije da se obavijesti organ koji je nadležan za eksploataciju šljunka iz rijeke Drine i da se ova Skupština informiše na nekom od narednih zasjedanja.

                       Na osnovu člana 95. stav 1. tačka a. Poslovnika Skupštine Bosansko-podrinjskog kantona Goražde /“Službene novine Bosansko-podrinjskog katnona Goražde, broj: 10/08/, pokrećem slijedeću:
I n i c i j a t i v u



Da Vlada Bosansko-podrinjskog kantona Goražde pripremi i ako treba da ova Skupština, u što kraćem roku, donese Odluku o dodjeli dijela neperspektivne vojne imovine J.K.P. „6. Mart“ Goražde, radi izmještanja gradjevinskih mašina i kamiona i da se na lokaciji pored upravne zgrade pomenutog preduzeća ponovo osposobi pijaca za prodaju poljoprivrednih proizvoda.

O b r a z l o ž e n j e



Obzirom da J.K.P. „6.Mart“ trenutno parkira mehanizaciju i specijalna vozila u samom centru grada, stvara veliku buku i pravi saobraćajnu gužvu na ulici kojom se kreće veliki broj pješaka i putničkih motornih vozila, a da istovremeno stanovnici na lijevoj obali Drine nemaju gdje kupovati poljoprivredne proizvode, smatram da ovu inicijativu treba što prije realizovati.



Sve ovo treba uvrstiti u prostorno-plansku dokumentaciju, kako bi ova inicijativa doživjela svoj puni legitimitet.



Halilović Adis – Pokrećem inicijativu da se pokrene stručno tijelo koje će raditi na projektima Evropske unije. Da li da se tijelo formira po općinama ili na nivou Kantona treba razmisliti šta bi bilo korisnije. Bojim da ćemo imati veliku šansu za dobijanje velikog novca od Evropske unije, a da to nećemo znati iskoristiti. Sastav ličnosti u ovom tijelu trebao bi biti od uposlenih lica u institucijama Kantona, kako ne bi bilo potrebno dodatnih finansijskih sredstava.

O b r a z l o ž e n j e



Tokom 2010. i 2011. godine znatno veća finansijska sredstva moći će se povući od strane Evropske unije i bit će ciljano usmjerena na infra strukturu. U cilju pravovremenog pripremanja strateških projekata za prostor Bosansko-podrinjskog kantona Goražde, smatram neophodnim formiranje ovog stručnog tijela.



Terović Dževad – Radi pravilnog informisanja i tumačenja Poslovnika Skupštine, a u vezi sa unošenjem u dnevni red prijedloga inicijative o izglasavanju nepovjerenja Vladi Bosansko-podrinjskog kantona Goražde pokrećem inicijativu da Ustavna i zakonodavno-pravna komisija Skupštine Bosansko-podrinjskog kantona Goražde da svoje mišljenje u skladu sa članom 36. f/ pomenutog Poslovnika da vidimo jesmo li, zaista, to uradili u skladu sa Poslovnikom, ili nismo, kako bi izbjegli i raščistili sve dileme.



Želim postaviti dva poslanička pitanja



Prvo, u „Službenim novinama BPK-a Goražde“, broj: 8 od 21. jula 2009. godine premijer Kantona u skladu sa svojim ovlastima donio je Ukaz o proglašenju Zakona o izmjenama i dopunama Zakona o Radio-televiziji BPK-a  Goražde. U skladu sa članom 23., 24., 25., 26., 27. i 28. postavit ću nekoliko potpitanja. Vlada Kantona je bila obavezna da u roku od 60 dana donese sva akta koja su posebno značajna za realizaciju obaveza iz Zakona u skladu sa članom 23. i 26. Član 23. govori o finansiranju RTV iz proračunskih ili budžetskih sredstava, a član 26. govori  o formiranju Skupštine koja bi trebala imati privremeni karakter od 60 dana. Obzirom da je taj rok istekao i da se Zakon primjenjuje 8 dana od dana objavljivanja u „Službenim novinama BPK-a Goražde“, a isti je objavljen 17. srpnja 2009. godine isteklo je gotovo 90 dana, pa bih zamolio g-dina premijera da mi odgovori sada usmeno na sjednici, a ako ne može sada odgovoriti tražim pismeni odgovor.



Slijedeće moje pitanje, obzirom da se radi o „Vladinom satu“ i da je to način na koji poslanici koji nisu privilegovani mogu dobiti informacije na tragu je ovog dopisa ili Informacije Ministarstva za finansije od  30. 09. 2009. godine kojim je predloženo Vladi da obustavi sve dalje aktivnosti vezano za stvaranje obaveza Kantona u narednom periodu, da nas premijer informiše kakva je danas trenutna situacija, da li je ovo mišljenje, stav ili Informacija Ministarstva za finansije prihvaćeno i kakvi su prijedlozi i mišljenja u narednom periodu da se ovo prevazidje jer ćemo, ako je ovo ovako i ako se primjeni po Informaciji i stavu Ministarstva finansija vrlo brzo doći u jednu vrlo složenu situaciju sa posebnim akcentom da li su sredstva granta došla i uplaćena Kantonu i kad očekujemo obzirom da smo donijeli Odluku o zaduženju, uplatu prve tranše iz „Stand by“ aranžmana sa Medjunarodnim Monetarnim Fondom. 



Uruči Nazif –
premijer BPK-a Goražde

Prema Poslovniku i nadležnostima Vlada je praktično ta koja odgovara i praktično onaj ko je predstavlja premijer, a može i resorni ministar, zato što postoje resori u Vladi Kantona i mi smo se dogovorili da će na Vaše pitanje odgovoriti resorna ministrica i resorni ministar.


Delizaimović Alma – ministrica za obrazovanje, nauku, kulturu i sport Bosansko-podrinjskog kantona  Goražde



Što se tiče Zakona o izmjenama i dopunama Zakona o RTV Bosansko-podrinjskog kantona Goražde vezano za Vaše pitanje g-dine Teroviću, Vlada je na svojoj sjednici od 17. proteklog mjeseca formirala privremenu Skupštinu koja broji 7 članova i u skladu s tim ta Skupština je imala svoju prvu konstituirajuću sjednicu, a mislim da će u ovoj sedmici imati i narednu sjednicu i ona će u skladu sa svojim ovlastima raspisati konkurs za imenovanje Nadzornog odbora i svih ostalih organa koji su u skladu sa Zakonom predvidjeni. Uporedo s tim Ministarstvo je u ime Vlade raspisalo javni oglas za popunu predsjednika i članova Skupštine u skladu sa Zakonom o ministarskim i Vladinim tijelima i taj oglas je objavljen na WEB stranici Kantona, oglasnoj ploči Kantona, u „Službenim novinama Federacije“ i svim onim mjestima kako propisuje Zakon o vladinim i ministarskim tijelima. 



/Sjednicom predsjedava predsjedavajući Skupštine Alija Begović/



Ko se dalje javlja za riječ?



Pleh  Muhidin – ministar za finansije Bosansko-podrinjskog kantona Goražde


Na upit g-dina Terovića, Ministarstvo za finansije tačno je 30. 09. 2009. godine zbog smanjenog priliva finansijskih sredstava u Budžet Bosansko-podrinjskog kantona Goražde, postupajući u skladu sa članom 35. Zakona o budžetima/proračunima u Federaciji Bosne i Hercegovine /“Službene novine FBiH“, broj: 19/06/,  planiranje budžetske likvidnosti, a u vezi sa članom 28. odobravanje mjesečnih operativnih planova uputilo akt Vladi kojim sugeriše da se sa tim danom obustavi stvaranje novih obaveza, jer obaveze sa 30. 09. 2009. godine iznosile su cca 1.690.000,00 KM, pa bi došlo u koliziju sa članom 35, odnosno 28. Zakona o budžetima. Na prethodnoj sjednici Skupštine vi ste donijeli zaključak o kreditnom zaduženju, odnosno dobili potpisivanje ugovora za kreditno zaduženje izmedju  Vlade Kantona i Ministarstva za finansije Federacije Bosne i Hercegovine, a riječ je o „Stand by“ aranžmanu Medjunarodnog Monetarnog Fonda u iznosu od 8.700.000,00 KM. Dobili smo informaciju, to kod izmjena i dopuna Budžeta, u medjuvremenu provedene su aktivnosti  i potpisan ugovor i finansijska sredstva, odnosno prva tranša u iznosu 3.480.000,00 KM je doznačena. Shodno tome, a na osnovu Zaključka Skupštine Ministarstvo za finansije odmah je pokrenulo aktivnosti da Vlada definiše način trošenja finansijskih sredstava. Pomenuta finansijska sredstva u iznosu od 3.480.000,00 KM shodno Zaključku ove Skupštine i Zakona o budžetima, odnosno Zakona o izvršenju Budžeta Ministarstvo je dalo prijedlog da se finansijska sredstva dobivena po „Stand by“ aranžmanu od strane Federalnog Ministarstva za finansije, a shodno zaključku koji definiše i doznaku finansijskih sredstava, odnosno pozajmljivanje finansijskih sredstava sa većeg nivoa ka nižim nivoima što je definisano u tačci 3. Odluke Federalnog ministarstva, odnosno Federalne Vlade, Ministarstvo za finansije Bosansko-podrinjskog kantona Goražde je predložilo da se finansijska sredstva troše za slijedeće:



- Izdaci definisani u klasi 8 oni su cca 1.053.000,00 KM 



- 615000 kapitalni grantovi nižim nivoima neprofitnim organizacijama takodjer da se finansiraju cca 580.000, KM.



- 614900 to su transferi za podsticaj  razvoja poduzetništva i obrta  61.000,00 KM.



- 614400 to su subvencije javnim preduzećima i ustanovama u iznosu od 1.911.000,00 KM.



Ja se nadam da će Vlada danas, pošto su jutros doznačena finansijska sredstva, isto prihvatiti i da ćemo trošenje finansijskih sredstava imati shodno uputama, odnosno prijedlogu Ministarstva za finansije, a ono što je, takodjer, definisala Skupština da pomenuta finansijska sredstva ne budu prioritetno trošena u javnu potrošnju. Iz ovog prijedloga, odnosno inicijative Ministarstva za finansije po kojoj će se u toku dana ili eventualno sutra se Vlada odrediti, evidentno je da ova prva tranša ni u kom slučaju neće ići u javnu potrošnju za 2009. godinu. 



Terović Dževad – U članu 23. Zakona o izmjenama i dopunama Zakona o RTV  Bosansko-podrinjskog kantona Goražde regulisano je: „Finansijska sredstva potrebna za rad Javnog preduzeća RTV Bosansko-podrinjskog kantona Goražde osiguravaju se iz slijedećih izvora:

· prodajom vlastitih proizvoda;

· proračuna Kantona u visini finansijskih sredstava potrebnih za isplatu plaća i doprinosa za najviše 20 uposlenika s tim da na sistematizaciju radnih mjesta i zadataka, te visinu koeficijenata saglasnost daje Vlada Bosansko-podrinjskog kantona Goražde“.

Kada je donošena  izmjena ovog Zakona imali smo potpuno različite stavove. Značajan dio poslanika nije podržavao ovakav način finansiranja Televizije i nadležnosti Vlade u ovoj oblasti. Moje pitanje fokusirano je na član 23., da li je to Vlada uradila, jer prateći realizaciju izvršenja Budžeta i doznake zaključno sa avgustom, septembar nisam uspio pronaći u „Službenim novinama“ ništa se nije desilo, a obaveza je u skladu sa članom 27. pomenutog Zakona da se to uradi za 60 dana. 60 dana je isteklo 17. septembra ove godine, a već je 20. oktobar, više od mesec dana.

Žuga Damir – Ja imam pitanje Vama g-dine predsjedavajući i tražit ću ga u pisanoj formi, a možete odgovoriti i usmeno.

Prije nego što postavim pitanje reći ću neke stvari da smo mi na Klubu jučer i jutros dogovorili se da danas radimo bez kritika s ciljem poboljšanja ovog stanja jer znamo da u obrazovanju ne smijemo praviti greške. Vi nas uvijek dovedete u dilemu da se otvori dopuna dnevnog reda, nemamo materijala a danas dopunjavamo dvije tačke i zato ako trebate nekome g-dine predsjedavajući dati opomenu to trebate vama ili Kolegiju. Moje pitanje Vama jeste, jer ste izrekli opomenu uvaženom ministru Adžemu i meni. Uvaženom ministru ste izrekli opomenu iz razloga toga što je pred ovom govornicom rekao da čuje glupe priče od poslanika, a ja Vas pitam na osnovu kojeg dokumenta ste izrekli opomenu meni? Nije mi to jasno i tražim pismeno i usmeno da mi odgovorite. Hoću još neke stvari da kažem. Ova demonstracija od pozicije, kao opozicije nije dobra. Stavimo više tačku na tu priču. Imate ruke, imamo ruke, imamo mišljenje i nećemo ga promjeniti. Dobronamjerno to govorim, ako sam nekoga uvrijedio za ovom govornicom izvinjavam se. Predlažem da vi iz pozicije predjete naprijed, a mi nazad kako se ne bi slušali. Još jednom ako sam nekoga uvrijedio izvinjavam se. 

Isto tako želim da napomenem da ja imam imunitet za ovom govornicom, dok izvršna vlast nema. Ja nikad nisam za neke tužbe ovog tipa, ali ukoliko me predsjedavajući ne zaštitite ja ću biti prinudjen i za to. To mi je izgleda jedino oružje. Zato vas molim da radimo svi u u interesu naroda, a ne da kažemo vi ne radite, a mi radimo ili obrnuto. 

Begović Alija – predsjedavajući Skupštine


Opomenu sam izrekao Vama i g-dinu ministru zbog toga što u raspravi po dnevnom redu zlouptrijebili ste govornicu pa ste raspravljali o nekim drugim stvarima. Dakle, vi ste poslije izmedju sebe, u Sali, ja to uopće nisam ni čuo, niti vidio, niti je neko drugi od poslanika, imali neku vrstu konflikta. Opomena je u smislu da ću vam ubuduće oduzeti riječ ako govorite mimo dnevnog reda. Nije to nešto naročito teška kvalifikacija. Ministru, takodjer, opomena. Ja sam to dužan po Poslovniku. Nastojim biti tolerantan,  ali mislim da u ovom trenutku nisam prekinuo moglo je eskalirati, svako bi nekom nešto replicirao, bilo bi još teških riječi. Morate se staviti u moju poziciju i shvatiti da sam morao prekinuti raspravu o onome što je bilo u sali i da se vratimo na dnevni red.

Dalje, u diskusiji učestvovali su:  ministar za boračka pitanja Adžem Dževad i Žuga Damir.

Delizaimović Alma – ministrica za obrazovanje, nauku, kulturu i sport Bosansko-porinjskog kantona Goražde


Pokušat ću odgovoriti na pitanje g-dina Terovića. Na ekonomskom kodu 614100 – Ostali transferi gdje je informisanje i Centar za kulturu, kao što znate, predvidjeno je 380.000,00 KM. Od toga prema Programu Ministarstva za obrazovanje trošenja sredstava sa tog koda 294.000,00 KM je predvidjeno za redovne tranše J.P. RTV Bosansko-podrinjskog kantona Goražde i oko 30.000,00 KM je predvidjeno za finansiranje projekata u oblasti informisanja. Što se tiče redovnih tranši one su redovno isplaćivane ove godine. Zadnja tranša je prebačena u petak, znači, prije 3-4 dana za mjesec septembar 2009. godine. S obzirom da je Nadzorni odbor tek u fazi formiranja, Nadzorni odbor će predložiti Pravilnik o unutrašnjoj sistematizaciji na koji će Vlada dati svoju saglasnost, ali prema onim pokazateljima koje mi trenutno imamo o broju uposlenih u RTV Bosansko-podrinjskog kantona Goražde i prema odnosu koliko je to Kanton finansirao otprilike ono što se finansiralo u dosadašnjim godinama, dakle, u 2008. i 2009. godini je iznos koji može zadovoljiti potrebe za finansiranje 20 uposlenika, a za ostali broj uposlenika na neki drugi način treba obezbijediti sredstva za njihove plaće. 



Begović Alija – predsjedavajući Skupštine



Poslanik g-din Terović insistira da mu se dostavi pismeni odgovor na ovo pitanje.



Milović Daliborka -  Imam dva poslanička pitanja



Prvo moje pitanje upućujem Vladi i Ministarstvu za privredu Bosansko-podrinjskog kantona Goražde, a vezano je za finansijsku podršku adaptacije putne komunikacije Luke-Spahovići u dužini od 300 metara. Predračun za adaptaciju i rekonstrukciju ove putne komunikacije iznosi 27.000 KM. Gradjani su spremni sufinansirati iznos od 12.000 KM koji su već prikupili, ali im nedostaju sredstva u iznosu od 15.000 KM. Pitam Vladu i Ministarstvo za privredu da li su u mogućnosti pomoći  stanovnicima ovih lokacija za dobijanje adekvatne putne komunikacije u nedostajućim sredstvima od 15.000 KM?



Moje drugo pitanje je, vodjeno dosadašnjim tokom ove sjednice i prethodnih sjednica i upućeno je predsjedniku Etičkog odbora i ono glasi: Kada će početi da primjenjuje ovlasti koje mu je ova Skupština dala prilikom izglasavanja Etičkog kodeksa i obaveze da Etički odbor prati kršenje Poslovnika, ponašanje poslanika i svih prisutnih u ovoj skupštinskoj sali?


Odgovore tražim u pisanoj formi.



Imamović Ibrahim – Samo da dopunim pitanje g-dina Terovića kada je u pitanju RTV Bosansko-podrinjskog kantona Goražde. Postoje dvije obaveze iz Zakona. Jedna je koju Vlada treba da uradi, normalno, da finansira, a druga je dokle je sama Televizija stigla u izvršavanju obaveza koje su joj nametnute. Vrlo ozbiljne obaveze su joj nametnute. Šta su oni učinili kada je u pitanju sistematizacija, da emituju 8 sati programa itd., koji je uslov da bi se odobrile ove pare. Ja pratim televiziju i vidim da ne ispunjava one uslove koji su predvidjene Zakonom. Znači, postoji dvostrana obaveza. Obaveza da se plaća nešto, ali i obaveza da se nešto uradi zato što se plati. Pitam kada će se stvarno implementirati ovaj Zakon u punoj snazi ili ćemo tražiti, ako se Zakon ne ispunjava da vidimo šta je? Ne možemo tražiti samo da se finansira jer postoji i druga stvar iz Zakona.



Druga pitanje i inicijativa je za donošenje prostorno-planske dokumentacije. Prostorno-planska dokumentacija je uslov za dobijanje odredjenih dozvola itd. U oblasti prostornog uredjivanja stanje je stvarno nesredjeno, a propisi su dosta oštri i mnoge naše stvari ne prolaze. Uvijek se tu nalazi prostor za razno-razne manipulacije itd. Preteći  će nas vrijeme. Život donosi neke nove ideje itd. i kada treba da realizujemo neke ideje nemamo prostornog plana, nemamo regulacionih planova. Pitanje je za Ministarstvo za urbanizam, prostorno uredjenje i zaštitu okoline da nas informiše dokle se došlo sa prostornim planom ovog Kantona. Ja znam da je on povezan sa Federacijom, da li će ga ikako biti i da li Ministarstvo razmišlja, ukoliko neće biti te prostorno-planske dokumentacije, koji su to načini da se implementiraju odredjene stvari, kao što je deponija smeća, valorizacija rijeke Drine, priobalja, ideja o parku prirode, akva parku, industrijske zone itd. Puno tih ideja postoji, ali objektivno realizacija toga je povezana sa prostorno-planskom dokumentacijom. Tražim da nam se odgovori dokle se stiglo s tim i šta ova Skupština može da uradi u tom pravcu da bi se sve to ubrzalo?



Agović Adis – Koliko je Vlada Bosansko-podrinjskog kantona Goražde u 2009. godini zaposlila volontera s Visokom stručnom spremom i u koje institucije,  ima li ih trenutno na evidenciji Službe za zapošljavnje i šta namjerava ako ih ima dalje uraditi? Odgovor tražim u pismenoj formi.



Podrug Salko  - predsjednik Komisije za ljudska prava, gradjanske slobode, predstavke, etički kodeks i civilno društvo dao je odgovor na pitanje poslanice Milović Daliborke vezano za kršenje Etičkog kodeksa.


Imam poslaničko pitanje koje upućujem Vladi, Ministarstvu za privredu BPK-a Goražde ili nekom drugom koji je kompententan da odgovori. 



Da li je tačno da se na spisku Ministarstva za ljudska prava i izbjeglice za obnovu i rekonstrukciju /interventna sredstva/ nalazi ime aktuelnog savjetnika ministra za privredu g-dina. Hubanića. Gdje je i koji je to objekat koji će se rekonstruisati iz interventnih sredstava ovog Minsitarstva oko 20.000 KM? Da li na području Kantona imamo težih slučajeva i da li je ovo zaista bio prioritet iz interventnih sredstava da mi neko odgovori?



Odgovor tražim u pismenoj formi.



Begović Alija – predsjedavajući Skupštine
                       Pošto se niko više ne javlja za riječ zaključujem ovu tačku dnevnog reda uz poziv Vladi Bosansko-podrinjskog kantona Goražde i svima na koje se odnose poslanička pitanja i inicijative, da u skladu sa Poslovnikom Skupštine dostave odgovore na poslanička pitanja.



Skrećem pažnju poslanicima da su u skladu sa Poslovnikom dužni dostaviti pitanja u pisanoj formi.



Kurtović Mustafa – ministar za privredu Bosansko-podrinjskog kantona Goražde


Ministarstvo ne bi moglo odgovoriti na pitanje koje je postavio g-din Podrug. U svim dešavanjima vezano za raspodjelu sredstava Ministarstva za ljudska prava i izbjeglice Bosne i Hercegovine, evo, i ja tražim da ova Skupština traži u ime vas, dobro ste postavili pitanje koliko je i na koji način  Ministarstvo za ljudska prava i izbjeglice Bosne i Hercegovine podijelilo i dodjelilo na području Kantona raznih donacija i nekih drugih stvari, jer očito je da nisu mnoge stvari dobro uradjene od strane Državnog Ministarstva za ljudska prava i izbjeglice.

Tačka 2.-
                          Prelazimo na 2-gu tačku dnevnog reda:  Analiza stanja u obrazovanju na području Bosansko-podrinjskog kantona Goražde.



/Sjednici pored poslanika prisustvuju: predstavnici Ministarstva za obrazovanje, nauku, kulturu i sport BPK-a Goražde: Drakovac Emira i Borovac Amira, Vahabović Belkisa direktorica Osnovne muzičke škole „Avdo Smailović“ Goražde, Halilović Husein direktor Osnovne škole „Mehmedalija Mak Dizdar“ Vitkovići, Detlić Salem direktor Osnovne škole „Husein ef. Đozo“ Goražde, Bećirević Edita direktor Osnovne škole „Fahrudin Fahro Baščelija“ Goražde, Džiko Abdulah direktor Srednje tehničke škole „Hasib Hadžović“ Goražde“, Begović Safet direktor Srednje stručne škole „Džemal Bijedić“ Goražde, Terović Fikret direktor Srednje mješovite škole „Enver Pozderović“  Goražde, Aganović Dževida direktorica Osnovne škole „Prača“ Prača, Aganspahić Šemso direktor Osnovne škole „Hasan Turčalo Brzi“ Ilovača i Horo Murto dirketor Osnovne škole „Ustikolina“ Ustikolina.


Obrazloženje po Analizi stanja u obrazovanju na području Bosansko-podrinjskog kantona Goražde, dala je ministrica za obrazovanje, nauku, kulturu i sport u Vladi Bosansko-podrinjskog kantona Goražde Alma Delizaimović.


Turčalo Mehmed – predsjednik Komisije za obrazovanje, kulturu informisanje i sport

                         Komisija za obrazovanje, kulturu, informisanje i sport Skupštine Bosansko-podrinjskog kantona Goražde, na sjednici održanoj 16. oktobra razmatrala je materijal za 29-tu sjednicu Skupštine Bosansko-podrinjskog kantona Goražde: Analiza stanja u obrazovanju na području Bosansko-podrinjskog kantona Goražde, pa je na osnovu člana 23. i 40. Poslovnika Skupštine Bosansko-podrinjskog kantona Goražde /”Službene novine Bosansko-podrinjskog kantona Goražde”, broj: 10/08/, sa 3 glasa “za” i 1 “protiv”, zauzela je slijedeći:

S   t   a   v



1/ U Stavovima Ministarstva za obrazovanje, nauku, kulturu i sport o stanju u obrazovanju na području Bosansko-podrinjskog kantona Goražde u Poglavlju “Kontrola kvaliteta u obrazovanju”, u tačci 1. Komisija za obrazovanje, kulturu, informisanje i sport Skupštine Bosansko-podrinjskog kantona Goražde predlaže da se briše tačka a. koja glasi: “da se sklopi Ugovor sa nekim od Pedagoških zavoda koji bi pružali savjetodavno – nadzorne usluge”.



2/ Predlaže se Skupštini Bosansko-podrinjskog kantona Goražde da vodi raspravu po: Analizi stanja u obrazovanju na području Bosansko-podrinjskog kantona Goražde.


U diskusiji po Analizi stanja u obrazovanju na području Bosansko-podrinjskog kantona Goražde, učestvovali su: Begović Alija, Agović Adis, Obuća Bajro, Mujković Dževida, Džemidžić Envera, Terović Dževad, Žuga Damir, Bašić Redžo, Ferhatović Jasmin, Kumro Mesud, Imamović Ibrahim, Halilović Adis,  Frašto Emir, Turčalo Mehmed, Adžem Memsur, Bilić Dragomir, Kurtović Mustafa ministar za privredu u Vladi Bosansko-podrinjskog kantona Goražde,  Delizaimović Alma  ministrica za obrazovanje, nauku, kulturu i sport BPK-a Goražde,  Halilović Husein direktor Osnovne škole „Mehmedalija Mak Dizdar“ Vitkovići i Begović Safet direktor Srednje stručne škole „Džemal Bijedić“ Goražde.


Pošto se niko više ne javlja za riječ, zaključujem raspravu po Analizi stanja u obrazovanju na području Bosansko-podrinjskog kantona Goražde i predlažem da donesemo  zaključak koji je predložio poslanik Žuga Damir, a on glasi:
                      Zadužuje se Ministarstvo za obrazovanje, nauku, kulturu i sport Bosansko-podrinjskog kantona Goražde i Komisija za obrazovanje, kulturu, informisanje i sport Skupštine  Bosansko-podrinjskog kantona Goražde da u roku od 30 dana, razmotre sve zaključke i prijedloge iznešene na 29-toj redovnoj sjednici Skupštine Bosansko-podrinjskog kantona Goražde održanoj 20. oktobra 2009. godine i ponude  Skupštini Bosansko-podrinjskog kantona Goražde prijedlog zaključaka s ciljem poboljšanja obrazovanja na području Bosansko-podrinjskom kantonu Goražde.  



Ko je za, molim, da digne ruku? /23 poslanika/



Ima li neko protiv? /Niko/



Da li se neko uzdržao od glasanja? /Niko/



Konstatiram da je Skupština Bosansko-podrinjskog kantona Goražde, jednoglasno, sa 23 glasa „za“ donijela slijedeći:

Z a k l j u č a k

                       Zadužuje se Ministarstvo za obrazovanje, nauku, kulturu i sport Bosansko-podrinjskog kantona Goražde i Komisija za obrazovanje, kulturu, informisanje i sport Skupštine  Bosansko-podrinjskog kantona Goražde da u roku od 30 dana, razmotre sve zaključke i prijedloge iznešene na 29-toj redovnoj sjednici Skupštine Bosansko-podrinjskog kantona Goražde održane 20. oktobra 2009. godine i ponude  Skupštini Bosansko-podrinjskog kantona Goražde prijedlog zaključaka s ciljem poboljšanja obrazovanja na području Bosansko-podrinjskom kantonu Goražde.  

Tačka 3.-



 Prelazimo na 3-ću tačku dnevnog reda: Informacija o stanju iz oblasti prometa i komunikacija na području Bosansko-podrinjskog kantona Goražde.



Kurtović Mustafa – ministar za privredu Bosansko-podrinjskog kantona Goražde


Predlažem da se Informacija o stanju iz oblasti prometa i komunikacija na području Bosansko-podrinjskog kantona Goražde danas ne razmatra kako bi je dopunili sa svim relevantnim pokazateljima, te da se razmatra na jednoj od narednih sjednica Skupštine.



Bašić Redžo  - U Informaciji nema nigdje spomenutog prometa pretovarnih vozila i kontrole istih. Predlažem da se ovom problemu posveti posebna pažnja. Što se tiče telekomunikacija da se posebno osvrnemo na područja koja još nisu pokrivena kao što su Fočanska Jabuka, Glamoč i druga mjesta. 



Begović Alija - predsjedavajući Skupštine



Budući da je predlagač povukao Informaciju o stanju iz oblasti prometa i komunikacija na području Bosansko-podrinjskog kantona Goražde prelazimo na slijedeću tačku dnevnog reda.

Tačka 4.-



 Prelazimo na 4-tu tačku dnevnog reda:  Davanje saglasnosti na listu medicinske opreme koja će se nabavljati u okviru Projekta „Modernizacija Kantonalne bolnice Goražde“.


Otvaram raspravu po ovoj tačci dnevnog reda.



U diskusiji, po ovoj tačci dnevnog reda učestvovali su: Žuga Damir, Terović Dževad, Imamović Demir ministar za  za socijalnu politiku, zdravstvo, raseljena lica i izbjeglice, Imamović  Ibrahim, Podrug Salko, Kumro Mesud, Obuća Bajro, Ferhatović Jasmnin, Milović Daliborka i Mulahmetović Mrisad.



Pošto se niko više ne javlja za riječ, zaljučujem raspravu i pozivam poslanike da se izjasnimo za slijedeći:

Z a k l j u č a k

                        Daje se saglasnost na Informacija o procesu odabira sa specifikacijom opreme koja je navedena.



Ko je za, molim, da se digne ruku? /20 poslanika/


Ima li neko protiv? /Niko/



Da li se neko uzdržao od glasanja? /4 poslanika/



Konstatiram da je Skupština Bosansko-podrinjskog kantona Goražde sa 20 glasova „za“ i 4 „uzdržana“ glasa donijela slijedeći:

Z a k l j u č a k

                        Daje se saglasnost na Informaciju o procesu odabira sa specifikacijom opreme koja je navedena.

Tačka 5.-


Prelazimo na 5-tu tačku dnevnog reda:  Prijedlog za glasanje o nepovjerenju Vladi Bosansko-podrinjskog kantona Goražde.



Inicijativu za izglasavanje nepovjerenja Vladi Bosansko-podrinjskog kantona Goražde dostavila je grupa poslanika, njih je 9, što ispunjava uslove o načinu pokretanja ovakve inicijative. Inicijativu sam kao predsjedavajući dobio na prethodnoj sjednici i odmah sam je u skladu sa Poslovnikom proslijedio Vladi i svim poslanicima u Skupštini.


Da li predlagači inicijative žele dodatno da obrazlože Inicijativu?



Džemidžić Envera – Želim da vas zamolim da ovu 5-tu tačku danas skinemo s dnevnog reda iz razloga što se krši član 62. Poslovnika Skupštine Bosansko-podrinjskog kantona Goražde. Tražim da se o ovome izjasni Ustavna i zakonodavno-pravna komisija. 



Dalje, u diskusiji po ovoj tačci dnevnog reda, učestovali su: Žuga Damir, Turčalo Mehmed i  Kurtović Mustafa ministar za privredu u Vladi Bosansko-podirnjskog kantona Goražde i Begović Alija. 



Begović Alija – predsjedavajući Skupštine



/Sjednici prisustvuje 22 poslanika/



Molim poslanike Skupštine Bosansko-podrinjskog kantona Goražde da se izjasnimo o prijedlogu poslanice g-đe Džemidžić Envere da li je neophodno da se po ovoj Inicijativi izjasni Ustavna i zakonodavno-pravna komisija. 



Ko je za, molim, da digne ruku? /8 poslanika/



Ima li neko protiv? /4 posalnika/



Da li se neko uzdržao od glasanja? /10 poslanika/


Konstatiram da sa 8 glasova „za“, 4 „protiv“ i 10 „uzdržanih“ glasova nije prihvaćen prijedlog poslanice Džemidžić Envere da o ovoj Inicijativi  da stav i mišljenje Ustavna i zakonodavno-pravna komisija Skupštine Bosansko-podrinjskog kantona Goražde.



Stavljam na glasanje Prijedlog za glasanje o nepovjerenju Vladi Bosansko-podrinjskog kantona Goražde.



Ko je za, molim, da digne ruku? /7 poslanika/



Ima li neko protiv? /12 poslanika/



Da li se neko uzdržao od glasanja? /3 poslanika/



Konstatiram da sa 7 glasova „za“, 12 „protiv“ i 3 „uzdržana“ glasa Inicijativa nije dobila potrebnu većinu i nismo izglasali nepovjerenje Vladi Bosansko-podrinjskog kantona Goražde. 



Pošto je dnevni red iscrpljen predsjedavajući Skupštine zaključio je 29-tu redovnu sjednicu Skupštine  Bosansko-podrinjskog kantona Goražde u 17:55 sati.

SEKRETAR SKUPŠTINE 



      PREDSJEDAVAJUĆI SKUPŠTINE
         Bašić Midhat





              Begović Alija 

